
Isiku limo ʉNgʉlʉbhɨ ahan’kwizya ʉAbulahaamu 
ahaga, ‘‘Wee Abulahaamu!’’ Wope ʉAbulahaamu 
ahɨɨtɨha ahaga, “Ɨndi ɨpa!” ɄNgʉlʉbhɨ ahaga, 
“Ʉmweje ʉIsaaka ʉmwana waaho wʉ n’gɨɨne tee, 
ʉbhale nawo hu nsi ɨyɨ Mooliya. Ʉhwo ʉbhale 
ʉm’fumye abhe nsangu ɨya lʉngʉlɨzye pa mwanya 
yi gamba limo lyɨ mbala hulolesye.”  

 
Isiku ɨlyɨ ndaabhɨ yaakwe,  ʉAbulahaamu, ʉIsaaka 

peeka na bhabhomvi bhaakwe bhabhɨɨlɨ bhahanda 
ashʉʉle. Ɨshi, isiku ɨlya taatu ɨlyɨ nshʉʉla, 
ʉAbulahaamu ahabhabhʉʉzya abhabhomvi bhaakwe 
ahaga, “Amwɨ mukhale ɨpa, anɨ nʉ Isaaka tibhala 
hutali hashe nɨɨpa, huje tim’puute ʉNgʉlʉbhɨ 
ʉhwo.” 

 
Ɨshi, lwa bhali sha bhajenda, ʉIsaaka 

aham’ʉzɨɨlɨzya ʉyise waakwe ahaga, “Daada, 
ɨngoole ɨli hwi ya tibhala huyifumye abhe nsangu?” 
ɄAbulahaamu ahamwamula ahaga, “ɄNgʉlʉbhɨ 
anza hutipeele.”  

Lwa bhaafiha, ʉAbulahaamu ahazenga ɨshipuuto, 
ahabhɨɨha ɨnkwi pa mwanya yaakwe, pamandɨ 
aham’ɨɨha ʉIsaaka pa mwanya pa nkwi. 

 
Ɨpo aheega ʉmaajɨ huje an’goje ʉIsaaka. 

Lwʉlwo, ʉn’tumi afume hu mwanya ahaga, “Wee 
Abulahaamu!” ɄAbulahaamu ahamwamula ahaga, 
“Ɨndi ɨpa.” Ʉn’tumi ahaga, “Ʉgandi hun’goje 
ʉmwana, ɨmɨɨnye huje ʉhum’puuta ʉNgʉlʉbhɨ, 
nantele wan’tiniha hwi dala ɨlya hwɨtɨshe hum’fumye 
ʉmwana waaho abhe nsangu.”  

ɄAbulahaamu lwa weenya ʉhwu nʉʉhwo, 
ahayilola ɨngoole ɨkhɨɨtwe pa hatatango. Ahabhala, 
aheega, ahayifumya abhe nsangu hwa Ngʉlʉbhɨ pa 
mwana waakwe. 

ɄNgʉlʉbhɨ aham’ʉʉzya ʉAbulahaamu ahaga, 
“Ɨnshiiye tee hu nongwa yɨ tinisu waaho. Ɨshi 
ɨhulapila huje, ɨnza husaye hu winji, yope ɨmpaapo 
yaaho yahaibha nsi ngoosi, nantele nahaihubhamena 
abhalʉgʉ bhaabho. Nahaihubhasaya abhantu mu 
nsi hwonti hwonti hu nongwa yaaho.” 

Amabhʉzɨɨlɨzyo 

1. ɄNgʉlʉbhɨ aham’ʉzɨɨzye ʉAbulahaamu 
huje abhombe yeenu nʉ mwana waakwe? 

2. ɄIsaaka aham’ʉzɨlɨzɨɨzye yeenu ʉyise 
waakwe? 

3. ɄAbulahaamu ahamwamuuye yeenu? 
4. Hwahafumiiye yeenu lwa wan’tiniha 

ʉNgʉlʉbhɨ hwi dala ɨlya hweje ʉmaajɨ huje 
an’goje ʉmwana waakwe?  

Ibhʉzɨɨlɨzyo ɨli lihum’peela ʉmuntu ahabhaazyo aha 
sɨbhɨɨlɨle ɨshilaale ɨshi, nɨ lya bhombe mu wʉʉmi 
waakwe. 
 
 

5. Ʉsɨɨbha aje, yeenu ʉAbulahaamu 
 ahan’tiniishe ʉNgʉlʉbbhɨ hwi dala ɨli? 
6. Ɨshilaale ɨshi shihutimanyizya yeenu hu 
 nongwa yɨ lwɨtɨho nʉ tinisu hwa Ngʉlʉbhɨ 
 mu lemvu weetu?    

* ɄYeesu ahum’ponia ʉn’sahaala ʉwi pepo  
* ɄM’falisaayo nʉ n’somvya sonko 
* Amayele aga hwele ɨnswɨ zinyinji 
* ɄYeesu ahun’zyʉsya ʉmwana wa m’fwɨle 
* ɄYeesu akhajila amabhilingwa mu nsʉmbi 
* ɄMoose alongozya aBhaizilaeeli afume hu Miisili 
* ɄDaudi ahum’mena ʉGoliyaati 
* ɄAbulahaamu nʉ Isaaka  

